
Astelehena, 2005.eko Abenduaren 19a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

LEHENDAKARITZA, JUSTIZIA ETA BARNE DEPARTAMENTUA

Nafarroako Gobernuak eskatu du Nafarroa-Estatu Kooperazio Batzordea lehenbailehen konbokatzeko 
Foru Gobernuaren ustez, Estatuak Foru Erkidegoa baztertzen du Euskal Autonomia Erkidegoaren aldean trenbide azpiegituren arloan

Astelehena, 2005.eko abenduaren 19a.  Nafarroako Gobernuak erabaki du eskatu behar duela Nafarroa-Estatu Kooperazio Batzordearen bilera bat lehenbailehen egin dadin. Horrela iragarri du Miguel Sanz Sesma Nafarroako Gobernuko presidenteak gaurko Gobernu Bilkura egin eta gero. Aipatu batzordea alde biko organo bat da, Nafarroa-Estatu Hitzarmen Ekonomikoan aurreikusita eta Foruaren Hobekuntzan aipatzen dena bi erakundeen arteko gatazkak konpontzeko tresna gisa.


Presako bilera horren zioa hauxe da: Gobernuak eskatu nahi dio Estatuari Foru Erkidegoan aplikatzeko Gobernu Zentralak Euskal Autonomia Erkidegoarekin hitzartu duen finantzaketa-araubide berbera abiadura handiko trenbide azpiegitura Erkidego horretan eraikitzeko. Alegia, Nafarroak ere nahi du abiadura handiko nafar korridorea eraiki haren baliabide propioekin eta inbertsio horien kostua Estatuari urtero egiten zaion ekarpenetik kendu, lortzen den hainbat urtetarako finantzaketa hitzarmenari jarraikiz.
HERRILAN, GARRAIO ETA KOMUNIKAZIO DEPARTAMENTUA


2006-2009 aldiko Iruñerriko hiri Garraioaren II. Plana onetsi da

Nafarroako Gobernuak 16.284.097,94 euro inbertituko du


Astelehena, 2005.eko abenduaren 19a.  Nafarroako Gobernuak 2006-2009 aldiko Iruñerriko Hiri Garraioaren II. Plana onetsi du, 16.284.097,94 euroko gastua ekarriko duena, honelaxe banatuta: 3.466.814,97 euro 2006ko aurrekontuaren kargura; 3.986.837,22 euro 2007an; 4.265.925,82 euro 2008an eta 4.564.529,93 euro 2009an. Planaren kostua 103.844.909.18 eurokoa da eta tarifen diru-sarreren bidez eta udalerrien ekarpenekin finantzatuko da.
2006-2009 aldiko Iruñerriko Hiri Garraioaren II. Plan honetan aurreikusten diren ekintzek honako helburu hauek izanen ditu: garraio publikoaren eskaintza eta haren kalitatea hobetzea; ingurumeneko jasangarritasuna sustatzea; ibilgailu pribatuaren aurrean, garraio publikoaren erabilpena lehenesteko neurriak; garraio publiko jasangarriaren politikak lurralde ordenamenduan integratzea; herritarrak kontzientziatzea garraio publikoa gizarte ondasuntzat har dezaten, eta inplikatutako administrazioekin lan egitea, bereziki toki entitateekin.
Plan honen bidez erantzuna eman nahi zaio Iruñerrian dagoen eta egon litekeen mugikortasun-eskariari, eskaintza hobetuz bai hiri garraio duten auzo eta udalerrietan bai heldu diren urteetako hirigintza garapenaren ondorioz sortzen diren gune berrietan ere.
Kalitatea hobetzeko helburuak hiri garraioaren elementu guztiak ukitzen ditu, ondoko ekintzen bidez: ibilgailuak berritu eta kopurua handitzea; informazioaren ustiakuntzari laguntzeko sistema bat jartzea; kontakturik behar ez duen txartelaren bidezko ordainketa sistema bat ezartzea; garraio publikoaren geltokietako hiri-altzariak hobetzea; tarifak aztertu eta, egoki bada, aldatzea; erabiltzaileendako informazioa hobetzea; kotxetegiak handitzea; ikasketa osagarrien programa; zerbitzuaren kalitatea kontrolatzeko programa; eta jendeari erantzuteko sistema.
NEKAZARITZA, ABELTZAINTZA ETA ELIKADURA DEPARTAMENTUA

Nafarroako Ubideko eskualde ureztagarriaren interes orokorreko azpiegituren 1. fasea egiteko lanak hastea onetsi da
Riegos del Canal de Navarra, S.A. enpresarekin sinatuko den hitzarmen baten bidez arautuko dira lanak

Astelehena, 2005.eko abenduaren 19a.  Nafarroako Gobernuak erabaki du lanak hastea Nafarroako Ubideko eskualde ureztagarriaren interes orokorreko azpiegituren lehen fasea eraiki eta ustiatzeko, herri lanen kontzesio kontratu bidez, eta aldi berean onetsi du lankidetza hitzarmen bat egitea Riegos del Canal de Navarra S.A. enpresarekin haien arteko harremanak proiektu honetan arautzeko.
Jakina denez, lehen fase honetan I.dik eta X.era bitarteko sektoreak eginen dira, Izarbe Ibarretik Aragoi Ibairaino, denera 26.234 hektarea. Bigarren fasean XI. eta XXIII. bitarteko sektoreak eginen dira, Ebroren eskuineko bazterrean eta lurrazalera 26.891 hektareakoa da. Lehen faseari zerbitzua ematen dioten Nafarroako Ubidearen tarteak eraikuntza proiektuan definituta daude, eta gaur egun 1., 2. eta 3. tarteak eginak daude, Billabeta eta Eloko aintzirak  bukatzear eta oso aurreratua 4., 5. eta 18. tarteen eraikuntza. Horrez gain, Artaxonako aintzira eta 1. fasearen kontrol zentroa lizitazio fasean daude. Lehen fase hau Pitillasko Aintziran bukatzen da eta unitate osoa da, berez funtzionatzen duena bigarren fasearen beharrik eduki gabe.

NEKAZARITZA, ABELTZAINTZA ETA ELIKADURA DEPARTAMENTUA

Herrilur desafektazioak onetsi dira Ezkarotze eta Lezaunen


Astelehena, 2005.eko abenduaren 19a.  Nafarroako Gobernuak erabaki du herrilur desafektazioak onartzea Ezkarotze eta Lezaunen, gero lur horien erabilpena lagatzeko helburuz.
Zehatz-mehatz, Ezkarozeko Udalak 50 m2ko herrilurra desafektatzen ahalko du 1. Poligonoan, CDR La Magdalena Elkarteari haren erabilpena lagatzeko helburuz. Bertan elkarte honen biltegi bat eta komunak eginen dira 1982an laga ziren beste lur batzuen ondoan.

Lezaungo Udalak, berriz, 1.500 m2ko herrilurra desafektatzen ahalko du Sardanarizko Nekazaritzako eta Abeltzaintzako Poligonoan partikular bati haren erabilpena lagatzeko bertan behi-aziendarendako nabe bat eraiki dezan.
INGURUMEN, LURRALDEAREN ANTOLAMENDU ETA ETXEBIZITZA

Gobernuak lehentasunez berritu beharreko eremutzat jo du Garesko hirigune historikoa

Deklarazio horrek bultzada fisiko, ekonomiko eta soziala emanen dio udalerriari


Astelehena, 2005.eko abenduaren 19a.  Nafarroako Gobernuak erabaki du gaurko bilkuran lehentasunez berritu beharreko eremutzat deklaratzea Garesko hirigune historikoa. Deklarazio horrek birgaitze fisiko, ekonomiko eta soziala bultzatuko du eta haren oinarria da Garesko Udalak, Gobernuarekin laguntzaz, haren hirigune historikoan etxebizitzen birgaitzeari emandako bultzadan. Bultzada horren isla izan da Barneko Berritze eta Babes  Plan Berezia.

Jakina denez, birgaitze arloan lehentasunez berritu beharreko eremu deklaratzen ahal dira hirigune historikoak eta eraikinen multzoak Barneko Berritze Plan Berezia dutenak, beti ere hirigune historikoen kasuan eraikinen %70etik gora 50 urte baino zaharragoak direnean.
TOKI ADMINISTRAZIO DEPARTAMENTUA

“Zirizako 1. Poligonoko lurzatien saneamendu eta hornidura” proiektuak ukitzen dituen ondasun eta eskubideen okupazioa presakoa dela deklaratu da

Astelehena, 2005.eko abenduaren 19a.  Nafarroako Gobernuak presakotzat deklaratu du, nahitaezko desjabetzapenaren ondorioetarako, “Zirizako 1. Poligonoko lurzatien saneamendu eta hornidura” proiektuak ukitzen dituen ondasun eta eskubideen okupazioa.
EKONOMIA ETA OGASUN DEPARTAMENTUA

Irabazteko asmorik gabeko zenbait erakunderi altzariak dohainik lagatzea onetsi du Gobernuak

Onuradunak dira “La Majari” Elkartea, Iruñeko Artxidiozesiko Bikariotza eta Santa Teresa Gazte Elkartea


Astelehena, 2005.eko abenduaren 19a.  Nafarroako Gobernuak onetsi du gaurko bilkuran erabiltzen ez diren  hainbat altzari dohainik lagatzea irabazteko asmorik gabeko hiru erakunderi. Onuradunak ondoko erakunde hauek dira: “La Majarí” Nafarroako Ijitoen Elkartea, Iruñeko Artxidiozesiko Bikariotza eta Santa Teresa Gazte Elkartea.

